
Hver er ég. Hvað er málið að gera. Hvert á að fara. Hvernig fer maður að. Hver er 

niðurstaðan. Er einhver niðurstaða. Er ekki bara léttleikinn í fyrirrúmi. Rými, tími og 

allt það. Þetta er samtvinningur. Lífið er lottó. Þú ert lottó og ég spila með þig og það 

sem þú segir og gerir í kringum mig. Þú hefur áhrif á mig. Ég hef vonandi áhrif á þig, 

í gegnum listina eða hvernig sem er. Léttleiki hins ljóðræna lífs er mikilvægur. Lífið 

er mikilvægast. Hreyfing og heilsa er ekki gefins. Nýting tíma og áhrifa. Hvernig 

þessi áhrif nýtast. Hvert þau fara, hvar þau meltast og hvernig þau spýta sér út í 

gegnum listina. Veðrið stjórnar og ég læt að stjórn. 

Inngangur 

 

„Ég hef áttað mig á því að það að skrifa heiðarlega um langhlaup og að skrifa 

heiðarlega um sjálfan sig er næstum því sami hluturinn.“1 

 

Japanski rithöfundurinn Haruki Murakami komst svo vel að orði í bók sinni  

What I talk about when I talk about running. Heiðarleikinn sem Murakami talar um í 

tilvitnuninni hér að ofan hef ég að leiðarljósi á þessari leið minni í gegnum frumskóg 

sjálfsins. Fyrir mér hefur bók hans hefur verið mikill og stór innblástur í því að reyna 

að átta sig á listinni og lífinu. Ritgerðarsmíði þessi er til þess gerð að hjálpa sjálfum 

mér að skilja það sem ég hef verið að sýslast með síðastliðin ár. Hversu stór hluti af 

mér er listin og hversu stór hluti af því sem ég skapa er ég. Þessi spurning um mörk 

lífs og listar hefur oft komið upp áður og ég leitast við að svara þessari spurningu í 

mínu tilfelli. Ég velti fyrir mér greiningu sálar, hugar, áhrifavöldum, tímanum, 

myndlistinni og samsuðu alls þess sem til er og viðkemur mér og minni myndlist. 

Tíminn er þáttur sem ég velti sérstaklega mikið fyrir mér, hvernig við skynjum og 

upplifum tíma og hvaða áhrif hann hefur á okkur. Veðrið er annar áhrifavaldur sem 

ekki er hægt að flýja og getur verið að það stjórni einhverju í minni myndlist?  

Þessir tveir stóru þættir í okkar daglega lífi samtvinnast og mig grunar að eru þeir séu 

grunn áhrifavaldar í minni myndlist.  

Hér á eftir mun ég greina þessa þætti, hvernig þeir hafa áhrif á mig og af hverju og í 

því samhengi skoða ég einnig hvernig þeir hafa haft áhrif á listsköpun annara.  

Ég skoða einnig aðra þætti sem hafa áhrif sem og aðra myndlistamenn sem ég get 

tengt mig og mína list við. Þar vil ég sérstaklega taka fram Hreinn Friðfinnsson og 

hans myndlist. En þar tvinnast saman áðurnefndar pælingar um veður og tíma. Mér 

finnst ég skynja tengingu í gegnum ljóðrænt inntak og lúmskan húmor í verkum okkar 

beggja. Myndlist hans kemur við sögu á nokkrum stöðum í textanum hér á eftir og þá 

sérstaklega verk hans er snúa að túlkun á endurnýtingu, tíma og hinu ljóðræna. 

Endurnýting umhverfis er mér einnig hugleikið efni, hvernig við tökum áhrif inn á 

okkur dags daglega og sköpum list út frá þeim. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Haruki Murakami, What I talk about when I talk about running, Vintage, London, 
2008, bls. 3.  

Tími 

 

„Fólk eins og við, sem trúum á eðlisfræði, vitum að munurinn á fortíð, nútíð og 

framtíð er aðeins blekking.“2 

 

Ég trúi því að við upplifum öll tímann á mismunandi hátt - hægt, hratt og þar á milli.  

Frumvíddirnar tími og rúm eiga heima undir sama þaki, báðar víddir tengjast og eru 

um margt líkar, eilífðin endalaus og núið, fortíð og framtíð standa jafnfætis í 

tilverunni.3 Hér á eftir mun ég velta fyrir mér þessum grunn þáttum tilverunnar, kem 

fyrst inn á áhrif tímans en síðar rýmis og skoða áhrif þessa þátta á listsköpun mína. 

Bakrunnur minn liggur í ljósmyndun en það var minn eini listmiðill áður en ég hóf 

nám við Listaháskólann og þessi grunnur minn í ljósmyndun hefur gert það að 

verkum að ég hef haft sterka þörf fyrir því að vinna með tímatengdan miðil í minni 

listsköpun. En hvað er þá tímatengd list? Er í raun og veru ekki öll list tímatengd þar 

sem að áhorfandinn gæðir listaverkið lífi með viðveru sinni, hvort sem að það sé 

málverk, skúlptúr, myndband eða ljósmynd? 

Í bókmenntafræðum er talað um innri og ytri tíma. Innri tími er sá tími sem líður 

innan verksins og ég sem listamaður get stjórnað á þann hátt sem ég vil, til dæmis 

með endurtekningu eða hægum takti. Ytri tíma mætti skilgreina sem almennan tíma, 

sá sem líður á meðan að áhorfandinn upplifir listaverk og finnur fyrir innri tíma 

verksins.4 Að vinna með tímatengdan listmiðil er heillandi á margvíslegan hátt. Það er 

hægt að flytja áþreifanlega hluti til í tíma, færa þá úr sínu náttúrulega umhverfi án 

þess að eiga við þá á annan hátt en t.d. að taka ljósmynd af þeim eða mynda með 

vídeóvél. Ljósmyndun býður upp á frystingu tíma, augnablikin virðast endalaus og 

þessi eiginleiki hefur heillað mig frá því að ég tók mína fyrstu ljósmynd.   

Í beinu framhaldi af því að komast að í Listaháskólanum, þar sem ég hafði sett mér 

það markmið að víkka sjóndeildarhringinn, tók ég hið að því er virðist rökrétta skref í 

átt að vídeólist.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
2 Conrad P. Pritscher. „Einstein & Zen – Learning to Learn“, Peter Lang Publishing, 
New York, 2010, bls. 49.  
3 Eyja Margrét Brynjarsdóttir. „Hvað er tími?“. Vísindavefurinn, skoðað 25.3.2011. 
http://visindavefur.is/?id=777 
4 Jón Gunnar Þorsteinsson. „Hvað er innri og ytri tími?“. Vísindavefurinn, skoðað 
23.3.2011. http://visindavefur.is/?id=11159.	  	  

Áhugi minn á vídeólist hefur aukist til muna síðastliðin ár og ég er heillaður af því 

hvernig hægt er að leika sér með tíma í gegnum svo aðgengilegan miðil sem mér 

þykir gefa af sér meiri og öðruvísi möguleika en ljósmyndin. Endurtekningar og 

möguleikinn á því að skapa hægari eða hraðari mynd með fáeinum skipunum í 

klippiforritum gerir það að verkum að ég get dansað við tíman, rýmið og 

viðfangsefnið í verkinu. Í vídeóverkum mínum reyni ég að framleiða einhvers konar 

ástand, augnablik og sögur sem bjóða upp á opið inntak. Hlaupandi vera sjálfs míns í 

ónefndu vídeóverki frá 2009, ferðast endalaust án takmarkana, þrátt fyrir að vera föst 

á tvívíðum fleti þá er veran sjálf þrívíð, hleypur, hleypur og hleypur en kemst ekkert 

áfram. Föst í hringrás óendanleikans og engin takmörk sett, ekkert upphaf og enginn 

endir.5  

 

Hið þriggja klukkustunda langa kvikmyndaverk Kanadíska myndlistarmannsins 

Michael Snow, La Région Centrale, frá árinu 1971, sýnir okkur hálendi og fjöll í 

óbyggðum Kanada. Myndavélin er á stöðugri hreyfingu, snýst í allar mögulegar áttir 

og gefur okkur aðra sýn á fjöllin sem eru föst á sínum náttúrulega stað í eðlislegri 

skilgreiningu. Huglægt tekst honum þó að færa fjöllin til í tíma með hreyfingum 

kvikmyndavélarinnar og tilfinning okkar fyrir rými staðarins breytist við þessa 

tilfærslu. Snow talar sjálfur um verkið sem heimild um ósnortið hálendi sem mun 

nýtast í framtíðinni þegar við horfum tilbaka á fortíðina til að sjá það sem var. Hann 

kemur einnig inn á einmannaleikan en í framtíðarsýn Snow sjáum við fram á að 

einmannaleikinn verði sjaldgæfur.6 Ég tengi mig persónulega við skynjun Snow á því 

viðfangsefni að skapa ferðalag um tíma, frekar heldur en hugleiðingum hans um 

skráningu heimildar á náttúru. Einmannaleikinn hefur mér lengi verið hugfenginn, 

rósemd og nægjusemi sjálfsins er heillandi og ég finn fyrir tengingu á milli 

einmannaleikans í verki Snow og hinu áðurnefnda vídeóverki mínu þar sem ég hleyp 

einn með sjálfum mér á sama stað, endalaust.  Útlit og yfirbragð myndlistarverka 

minna hafa þróast út frá þessari þrá í einfaldan einmannaleikann, sem samt sem áður 

getur verið svo flókinn, þrátt fyrir einfalt yfirborð.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5 Sjá mynd eitt í viðauka. 
6 Michael Snow, The collected writings of Michael Snow, Wilfred Laurier University 
Press, Ontario, 1994, bls. 56. 

Bandaríski vídeólistamaðurinn Bill Viola sagði: 

 

 „Það hefur verið mikil og hröð þróun í því að gera hlutina minni og minni. Meiri 

upplýsingar á minni tíma. Ég sem listamaður ákvað að fara öfuga leið, skapa verk 

sem sýna minni upplýsingar á lengri tíma.“7  

 

Innri tími margra verka Viola er oft afar hægur og við skynjum þá atburði sem fyrir 

ber í viðkomandi verki á annan hátt en ella. Upplifun á tíma er breytilegt fyrirbæri, 

tíminn líður eftir skapi og tilfinningum, hann er ekki fastur. Við stjórnum því 

tímanum okkar og hvar við staðsetjum okkur í honum. Einn daginn líður tíminn hratt, 

stundar spretthlaup og ég reyni að halda í við hann, en það tekst ekkert rosalega vel. 

Daginn eftir líður hann hægt, hugurinn reikar og næmni fyrir umhverfinu eykst.  

Í gegnum listina hef ég fundið ákveðinn farveg þar sem mér finnst eins og ég geti 

fryst, hraðað eða hægt á tímanum og þar af leiðandi eigin tilfinningarými og skynjun. 

Gjörningatengd verk sem eru háð tíma og jafnvel þolmörkum líkamans get ég losað úr 

viðjum innri tíma og tengt ytri tíma með hjálp vídeótækninnar. Ég gef mér leyfi til að 

breyta gangi upprunalega gjörningsins og gef verkinu möguleika á framhaldslífi.  

Í tímatengdum listheimi skiptir miðillinn miklu máli þar sem ég get, með hjálp 

miðilsins, stjórnað tímanum og framkvæmt verk þar sem endalokin eru ekki til.  

Vídeó sem miðill gefur færi á að sjá niðurstöður samstundis, ytri tíminn sogast inn um 

linsuna, er brotinn upp á stafrænan hátt, og hægt er að vega og meta strax hvort að 

hugarheimur listamannsins hafi komist til skila í gegnum það sem fyrir linsuna bar. 

 

1.1 / Áþreifanleiki                     

Áþreifanleiki tímans er ögrandi viðfangsefni í minni persónulegu listsköpun.             

Ég sjálfur er áþreifanlegur á þeim tímapunkti þegar gjörningurinn fer fram en 

hinsvegar deyr sá áþreifanleiki um leið og gjörningnum lýkur. Í mínum eigin huga er 

ég áþreifanlegur en ekki fyrir öðrum, einhvers konar hugrænn áþreifanleiki.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
7 Marcelo Dantas leikstjóri, Processing the Signal - Video Art, Technology, Artists 

and Audience, heimildarmynd, Marcelo Dantas, New York, 1989. 

Ég held að ég geti sagt að leikur með þennan hugræna áþreifanleika sé sterkur þáttur í 

minni myndlistarsköpun.  

Ég hef leyfi til að vinna áfram með minningar og upplifanir af einstökum 

augnablikum og skáldskaparleyfið er algert, þrátt fyrir að verkið gæti verið byggt á 

sönnum augnablikum eða sögum. Áþreifanleikinn í upprunalega augnablikinu er því 

til staðar en hið sjálfgefna skáldskaparleyfi gefur mér tækifæri á því að afbaka það og 

mynda upp á nýtt eftir mínu eigin höfði og tilfinningum. Oft verða þessi augnablik 

sem skjótast niður í hausinn á manni til út frá ómeðvitaðri göngu sálar og líkama í 

tíma um rými sem er raunverulegt, en ástand sálarinnar er kannski hægfara þann 

daginn og ég næ tengingu við rýmið á annan hátt, sýg augnablikin ómeðvitað að mér 

og allt í einu kemur elding af himnum ofan með hugmynd sem hleypir lífi í sálina, 

hún hleypur af stað innra með mér og ég gríp til miðilsins, til dæmis ljósmyndavélar,  

sem hjálpartækis til að koma hugmyndinni á framfæri. Endurtekning á þessu 

augnabliki er tilraun til að upplifa það upp á nýtt, finna fyrir hinu háleitna augnabliki 

aftur og endurtekningin er eilíf. 

Börn lifa fyrir augnablikið, algjört nú, heimurinn er nýr og svo margt sem þarf að 

kynnast.8 Æskuminningar virðast lifandi og áþreifanlegar fyrir mér þegar ég geng um 

gamla skólalóð en hvernig kem ég þessum áþreifanleika til skila. Ég sæki í innri 

tilfinningar æskunnar, frekar en ákveðin ytri augnablik úr henni, eins og gjarnan er 

vinsælt á meðal myndlistarmanna. Sagan kemur alltaf aftan að okkur, sama hvort 

okkur líkar það betur eða verr. Hún hefur alltaf óumdeild áhrif sem geta verið jákvæð 

eða neikvæð, allt hefur áhrif. Það að átta sig á þessum áhrifum hefur gert það að 

verkum að ég get áttað mig betur á því hvaðan áhrifin koma og hvers vegna þau láta 

sjá sig í hugmyndum og síðar listaverkum. Það er getur verið erfitt að sjá áhrif 

sögunnar í verkum en þau eru alltaf til staðar.  

 

„List er niðurstaða af sögulegri þróun“ sagði Theodore W. Adorno í bók sinni 

Aesthetic Theory.9  Myndlist mín er þannig niðurstaða af þróun á lífshlaupi mínu 

hingað til, en hún er þó ekki raunsönn endurgerð, heldur frekar úrvinnsla af þessari 

þróun, heimfærð í samtíman.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
8 Stephen	  C.	  Evans,  Kierkegaard – An introduction, Cambridge University Press, 
Cambridge, 2009, bls. 70. 
9 Theodore W. Adorno, Aesthetic Theory, Continuum, London, 2004, bls. 411.	  

Rými 

 

„Ef ég gæti notað hreint tóm þá myndi ég gera það. En hvað yrði þá um þyngdina, 

fyllinguna og orkuna veit ég ekki.“10 

 

Svo komst Kristján Guðmundsson að orði þegar að hann var spurður út í þýðingu 

„tómsins“ í verkunum sínum. Þetta tóm, eða millibil á milli hluta, upplifi ég í verkum 

mínum þar sem ég reyni að ferðast á hárfínni línu tíma og rýmis. Þetta ferðalag á milli 

tíma og rýmis upplifi ég yfirleitt þegar ég er á mikilli hreyfingu, til dæmis hlaupandi.  

Í knattspyrnuleik hleyp ég um grænt grasið, eltist við knött og finn hvernig 

skilningarvitin verða næmari, ég finn fyrir samherjum mínum á annan og fíngerðari 

hátt. Þarna er ég að ferðast um á millibilsástandi tíma og rýmis. Þegar japanski 

rithöfundurinn Haruki Murakami er að greina áhrif langhlaups á störf sín sem 

rithöfundur veltir hann því fyrir sér hversu mikið hann eigi að einbeita sér að sínu 

innra rými og hversu mikið hann eigi að einbeita sér að hinu ytra rými alls í kringum 

sig. Þetta er eitthvað sem hann þarf að hugsa um, hvort sem er við ritstörf eða í baráttu 

við maraþon.11 Þarna er fín lína sem þarf að dansa á, rétt eins og með hárfínan 

línudans tíma og rýmis. Rýmið er annað tveggja frumvídda heimsins og tilverunnar 

ásamt tíma. Fjarlægð, tómarúm og áttir eru hugtök sem eiga heima innan ramma 

rýmis og mér finnst áhugavert hvernig þessar tvær víddir, rými og tími, samtvinnast.  

Hvernig meðhöndla ég rýmið í ljósmynda- og vídeóverkum mínum og hvers vegna 

geri ég það á þann máta sem ég hef gert hingað til? Upplifun á innra rými vídeóverks 

er hægt að breyta, rétt eins og það er hægt með innri tíma verksins.  

Atburður sem verður til út frá ferli sjálfs míns í tilveru samfélagsins er hent fram í 

rými sem ég ramma inn með miðli sem vinnur með vídd tímans, eins og ljósmynd eða 

vídeó. En þá er spurningin hvort sé mikilvægara, atburður sem er háður tíma, eða 

rýmið sem sjálfur atburðurinn fer fram í. Atburður styðst við rýmið og rýmið styðst 

við atburð. Tími þarfnast rýmis og rými þarfnast tíma.12 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
10 Ólafur Jónsson, Kristján Guðmundsson, Mál & Menning og Listasafn Reykjavíkur, 
Reykjavík, 2001. bls. 288. 
11	  Haruki Murakami, What I talk about when I talk about running, Vintage, London, 
2008, bls. 82.	  
12 Philip S. Rawson, Art and Time, Associated University Press, Cranbury, 2005, bls. 
21. 

2.1 / Veður er rými 

 

„Mikið er basl mannsins í veröldinni og á veðrið einna mestan þátt í, hvernig því 

reiðir af.“13 

 

Listssköpun fylgir veðri, í það minnsta í mínu tilfelli.  

Ef þungt er yfir sinni þá gengur lítið upp, ef bjart er yfir sinni gengur oft á tíðum vel, 

kannski of vel og veðráttan ræður miklu þar um. Mikilvægt er að finna veg á milli 

léttleika og þungleika sinnis og veðurs og því skiptir sköpum um það hvar við 

staðsetjum okkur í veröldinni.     

Heimspekingurinn Freidrich Nietzche heldur því fram í ritinu Ecce Homo að veðurfar 

hafi bein áhrif á efnaskipti líkamans og að val okkar á því hvar við staðsetjum okkur í 

heiminum veðurfarslega séð hafi það mikil áhrif á okkur að það geti hægt eða hraðað 

á efnaskiptum líkamans. Slæm ákvörðun á staðsetningu gæti haft svo mikil áhrif að 

það gæti aftrað okkur frá því að geta unnið almennilega að settum markmiðum.14 

Veðrið hleypur mig uppi, ég kemst ekkert undan því. Það flæðir um allt og ég flýt 

með. Sköpunargáfan, sem er á sífeldu flakki á milli heila, hjarta og maga, stýrist af 

margbreytilegu veðurfari og ástandi umhverfisins í kringum mig. Þörf fyrir að vinna 

sig út úr þungum morgnum vetrarins og stingandi sól sumarsins með því að demba sér 

í listina gerir ýmislegt gott fyrir sálina. Þrátt fyrir að næring millivegsins sé holl þá er 

ég á þeirri skoðun að óróleikaástand veðurs gefi okkur tækifæri á að skapa ró í þessari 

óvissu um sinnið og veðrið. 

 

Faðir minn sagði við mig eitt sinn að ég væri gamall kall í anda, sál sem þarfnast 

rósemdar í óróleika samtímans og ég held að eigi nokkuð vel við mig. 

Róin verður til út frá þörf til að skapa sér svæði sem við höfum stjórn á og ráðum við. 

Þar er hægt að vera í nokkurn tíma en á endanum kemur að lokapunkti, óveðrið færist 

yfir og því þarf að skapa sér nýjan stað eða finna nýjan vinkil á fyrri stað. 

 

 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
13 Þórður Tómasson, Veðurfræði Eyfellings, Bókaútgáfan Þjóðsaga, Reykjavík, 1979, 
bls. 135.  
14 Freidrich Nietzche, The Anti-Christ, Ecce Homo, Twilight of the Idols, Cambridge 
University Press, Cambridge, 2005, bls. 88.	  	  

2.2 / Jafnvægi 

Á haustdögum 2008 vann ég að ljósmyndaseríu, sem síðar umbreyttist í innsetningu, 

þar sem ég vann með þessa þörf mína eftir ró og jafnvægi í kringum mig. Ég hef lengi 

átt erfitt með sjálfan mig í þessari furðulegu smáborg sem Reykjavík er – eitt stórt 

úthverfi. Rósemdin verður að ójafnvægi í byggð þar sem skipulagið er lítið sem 

ekkert og bílamenning samtímans ræður öllu. Þrátt fyrir þessar mótbárur er samt sem 

áður alltaf hægt að finna einhverskonar ró, í hvaða formi sem hún er. Ég smíðaði 

miðlungstóran skúlptúr, nokkurskonar skilti, sem ég gat sett upp þar sem ég fann fyrir 

þessu ójafnægi í því umhverfi sem ég var staddur. Á grá-máluðu skiltinu skrifaði ég 

orðið ró og tók síðan ljósmynd af til að varðveita augnablikið.15 

Úr þessari vinnu varð til skúlptúr tengd myndaröð sem ég vann áfram á þann hátt að 

ég reyndi að koma þessari tilfinningu áleiðis og færa inn í sýningarrýmið. Ég staflaði 

upp dekkjum út við horn í rýminu og undan þeim barst hljóðupptaka af bílvél í 

lausagangi.  

Dekkin gætu táknað óróleika borgarinnar og viðvarandi biðstöðuhljóð vélarinnar 

skapar ónota tilfinningu sem vísar í persónulegan pirring út í bílamenningu 

samtímans. Fyrir ofan dekkin setti ég svo fram orðið ró.16 Sál mín leitar jafnvægis og 

með jöfnu veðri fylgir jöfn sál. Sjálfvirkt hefur veðrið áhrif á allt mitt vinnuferli og 

einnig á hugmyndaflæðið. Fæðing hugmynda stjórnast af veðurfari þess dags sem 

fæðingin átti sér stað. 

Í vídeóverkinu „Ónefnt ferðalag – Grænn #1“17 má sjá dæmi um skýjað og lygnt 

veðurfar sem hefur áhrif á heildarútkomu listaverksins. Ég finn fyrir jafnvægis- 

tilfinningu í veðrinu og útfrá þeirri tilfinningu finnst mér eins og ég geti hlaupið 

endalaust í hringi í fullkomnu jafnvægi á vallarmiðju græns knattspyrnuvallar með 

risastóra pappírsskutlu sem táknar viljann til að ferðast, komast í burtu og skipta um 

umhverfi.  

Í þessu tiltekna vídeóverki, sem er hluti af innsetningu sem ég gerði í desember 2010, 

er ég líka að vinna með þörf mannsins fyrir að skapa náttúru í borgarsamfélagi 

nútímans, hvort sem hún er manngerð eða ekki.   

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
15 Sjá mynd tvö í viðauka. 
16 Sjá mynd þrjú í viðauka.  
17 Sjá mynd fjögur í viðauka.  

Gervigrasið gæti táknað sigur mannsins á náttúru og veðri. Knattspyrnu- og 

íþróttaiðkendur geta nú stundað sína íþrótt allt árið í kring með því að sprikla um á 

gervigrasi, en áður fyrr var það ekki hægt í margbreytilegu og köldu veðurfari Íslands. 

Þrátt fyrir að ég tali um tækniframfarir til að sigrast á veðrinu þá verðum við alltaf 

undir.  

Áhrif veðurs, líkamlega eða andlega, er ekki hægt að flýja. Tilveran og veðrið fylgjast 

að hönd í hönd. Árið 1974 vann Hreinn Friðfinnsson myndlistarmaður verk þar sem 

hann smíðaði hús á röngunni, setti innanhúsmuni utan á húsið, stofustáss og þess 

háttar en bárujárnsklæðninguna inn í. Hann leyfði því að standa óhreyfðu og með 

tímanum veðraðist húsið og lítið sem ekkert stendur eftir í dag, tíminn og veðrið 

gleypti það.18 Tíminn líður og veðrið brýtur. Verkið er þó hægt að upplifa fyrir tilstilli 

ljósmyndunar sem varðveitir horfin augnablik. 

 

Tilveran og hið ljóðræna 

 

„Ég hef raunverulegan áhuga á eðli tímans, en í nálgun minni byggi ég síður á 

þekkingu á fyrirbærinu heldur notast frekar við tilraunir og tilfinningar.“19  

 

Hreinn Friðfinnsson er fæddur á Íslandi í byrjun fjórða áratugar síðustu aldar. Hann 

var einn af hinum upprunalegu Súmurum sem stofnuðu ásamt öðrum listamönnum 

Gallerí Súm árið 1965 og var einn af brautryðjendum framúrstefnulistar á Íslandi.20 

Hann flutti snemma út til Hollands í listnám og hefur búið þar síðan. Myndlist hans 

fjallar þó mikið um Ísland og heimahagana í sveitinni.  

Hann ferðast til Íslands í gegnum myndlistina, skapar verk um æskuna, sýn á lífið og 

tímann í kringum sig. Ísland hefur aldrei vikið frá honum, sveitin og náttúran er alltaf 

til staðar í huganum.21 Í verki Hreins, Sjö sinnum frá árinu 1978, horfir mannleg 

fígúra sex sinnum út um gluggann, dregur gluggatjöldin hálfvegis frá og að því er 

virðist laumast til þess að horfa út á óendanlegan heim hversdagsins.  
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
18 Melissa Larner, Hreinn Friðfinnsson, Serpentine Gallery, London, 2007, bls. 52. 
19	  Hans Ulrich Obrist, „Interview with Hreinn Friðfinnssson“, í Hreinn Friðfinnsson, 

Melissa Larner ritstýrði, Serpentine Gallery, London, 2007, bls. 67. 
20 Bera Nordal, Hreinn Friðfinsson, Listasafn Íslands, Mál og Menning, Reykjavík, 
1993, bls. 9.  
21 Melissa Larner, Hreinn Friðfinnsson, Serpentine Gallery, London, 2007, bls. 11. 

Síðasta myndin í seríunni er mannlaus, engin fígúra að horfa á heiminn, aðeins 

krossform gluggans og dularfull gluggatjöldin eftir. Fígúran hvarf út í 

óendanleikann.22 Hversdagslegur heimur okkar beggja kallast á.  

Ljóðrænar táknmyndir um okkur sjálfa, okkar mikilvægu reglur og samsetningar lífins 

frá degi til dags eru viðfangsefnið og ný sýn finnst með því að laumast með sjálfum 

sér í óendanleika listarinnar. Síðar gefur maður af sér og skapar verk fyrir aðra til að 

njóta. Verkið Samanbrotin stjarna frá árinu 1983 eftir Hrein er gott dæmi um hið 

ljóðræna í myndlist. Hann pakkar saman stjörnu úr óendanleika alheimsins, setur hana 

í ramma og hengir á vegg. Tilverunni er pakkað saman í fimmhyrning. Hvað leynist í 

rammanum? Í gegnum myndlistina hefur hann skapað sér nánast yfirnáttúrulega 

hæfileika til þess að geta gripið stjörnu af himnum og sýnt sem myndlist.  

Sögurnar sem hægt er að ímynda sér í verkinu eru endalausar, hvar var stjarnan, hvað 

hefur hún séð og á hvaða ferðalagi var hún.23  

 

Þessi ljóðræna einlægni í verkinu er einstaklega falleg og ég finn fyrir samsvörun í 

þessu verki og vídeóverki mínu frá 2010 sem kallast einfaldlega Rautt.24  

Mannleg vera íklædd rauðri og gegnsærri regnkápu stendur og horfir á guðsgræna 

náttúruna á rigningardegi í borginni. Við vitum að hún horfir á grænan runnann, 

finnur fyrir regninu og er til. En hvað leynist handan hins græna? Hvaðan kom þessi 

vera og hvað er hún að gera.Opið og ljóðrænt inntak gefur áhorfendanum leyfi til að 

skapa sínar eigin sögur um verkið, rétt eins og með samanbrotnu stjörnu Hreins. 

 

 
„Ég bar fyrir mig gáleysi vegna þess að ég tel mig ekki þekkja umhverfi mitt. 

Hins vegar er það rétt að ég reyni alltaf að hafa upp á því óvenjulega í því venjulega. 
Einstöku sinnum tekst manni það einhvern veginn þegar maður er hvað 
móttækilegastur fyrir slíku. Það sem gerist er að ég kem auga á möguleika sem tengist 
einhverju sem er fyrir hendi og geri á því örlitla breytingu sem nægir til að blása í 
það nýju lífi. Það er engin leið til að þvinga fram slíkar lausnir, þær koma af sjálfu 
sér. Ég held að þannig verði flestar hugmyndir til.“25 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
22 Melissa Larner, Hreinn Friðfinnsson, Serpentine Gallery, London, 2007, bls. 9. 
23 Bera Nordal, Hreinn Friðfinsson, Listasafn Íslands, Mál og Menning, Reykjavík, 
1993, bls. 18. 
24 Sjá mynd fimm í viðauka. 	  
25	  Bera Nordal, Hreinn Friðfinsson, bls. 43.	  

Hreinn komst svo að orði þegar hann var spurður út í gáleysi sem hann heldur fram að 

sé til staðar í verkum sínum.  Flest okkar setja sig í stellingar og fylgja tímareglum og 

plani samfélagsins og opnunartími þjóðfélagsins hentar flestum en þó alls ekki öllum. 

Sem listamaður spyr maður spurninga, fátt er kannski um svör, en mín stefna er sú að 

spyrja mig hvað gerist á opnunartíma þjóðfélagsins, hvað leynist í tímarúmi okkar og 

hvað er ég að lesa í á milli línanna. Það þarf til ákveðið ástand sálarinnar til að geta 

lesið í tómarúm millibilsástandsins í flæði tímans og samfélagsins. Þessu ber heim og 

saman við tilvitnun Hreins hér að ofan. Þetta ástand er erfitt að kalla fram eftir 

pöntunum, hluti af tímanum þarf að fara í innblástur og inntöku alls og einskis, 

leyfilegt er að detta í slæping, og flandur um umhverfið er mikilvægt.   

Í þessu ástandi er eins og að það hægist á tímanum, umhverfi, fólk og fleiri þættir 

skilja eftir sig tómarúm sem ég sækist í, eins og einhverskonar áru.  

Ég vinn úr þessu tómarúmi út frá tilfinningu sem verður til út frá flæði alls í kringum 

mig. Frá byrjun er vinnuferlið háð tíma, en á byrjunarreit þess er tíminn staddur á 

öðrum stað, samanber áðurnefnt ástand sálar.  

Það er ekki fyrr en að framleiðslan á hinu raunverulega og áþreifanlega verki á sér 

stað sem að tíminn fer að samræmast tímaflæði samfélagsins, eða hinum ytri tíma. 

Þetta er ljóðrænt ferli sem á sér stað og rétt eins og Hreinn segir þá er engin leið til að 

þvinga sig í gegnum þetta, hlutirnir gerast af sjálfu sér og þannig gerast góðir hlutir.  

 

3.1 / Hreyfing 

Í sambandi við áhuga minn á tíma og hvernig hann líður, þá hef ég unnið mikið með 

hreyfingu líkamans. Hvernig upplifun okkar á tíma breytist eftir því hvernig við 

hreyfum okkur. Göngum hægt – þá virðist hægjast á tímanum.  

Hlaupum hratt eða skokkum þá líður tíminn hraðar og tilfinningin fyrir umhverfinu í 

kringum okkur verður önnur.  

Þrátt fyrir að ég hafi ekki sett listina í samhengi við hreyfingu fyrr en síðastliðin ár þá 

hefur þörf mín fyrir hreyfingu frá því að ég var barn stuðlað að því að ég upplifi 

umhverfið og tíma á annan hátt. Sem listamaður reynir maður að að horfa á hlutina frá 

öðru sjónarhorni og að finna nýja fleti á því sem maður tekur sér fyrir hendur hverju 

sinni. Bandaríski myndlistarmaðurinn Paul Pfeiffer vann nokkur vídeóverk í kringum 

aldamótin síðustu þar sem hann strokar út ýmsa þætti í myndböndum frá stórum 

leikjum í keppnisíþróttum í Bandaríkjunum.  

Í verkinu John 3:16 strokar hann út, með hjálp myndvinnslutækni, ramma fyrir 

ramma alla leikmenn liða í körfuboltaleik þar til að ekkert verður eftir nema boltinn.  

Pfeiffer er á sinn hátt að vinna með hið risastóra fyrirbæri sem sjónvarpsmiðillinn er 

orðinn og að á bakvið hvern ramma sé fjöldinn allur af fólki sem vinnur við það að 

færa þér íþróttirnar, sem þú ættir í raun og veru að vera að taka þátt í sjálfur, heim í 

þægindi sófasetunnar.26 

Ég tengi mig við sjónrænt tungumál Pfeiffer í gegnum íþróttirnar og hugrenningar 

mínar gagnvart þeim. Íþróttir eru einhverskonar vin í eyðimörkinni, atburður þar sem 

er hægt að framkalla annan hugarheim og flýja þann raunverulega. Þegar hann skilur 

eftir einmana appelsínugulan körfuboltann skapar hann ljóðrænt inntak, bendir á 

hversu einfaldur hlutur þetta í raun og veru er, hversu mikið líf þeirra sem taka þátt og 

okkar sem horfum á snýst um þennan einfalda hlut á meðan á leiknum stendur. 

Pfeiffer er sjáfur mjög hrifinn af stafrænni tækni og möguleikum. Hann bendir á 

elífðina í hinu stafræna, endalausa kóperingu á efni. 

Í fyrrnefndu verki, John 3:16 er hann að vísa í kafla í Nýja testamentinu sem snýr að 

eilífu lífi. Hann heldur því fram að með stafrænni tækni sé hægt að skapa verk sem 

endast að eilífu – þar sem endalaus afritun er möguleg.27 

Frá því að ég var krakki hef ég stundað þá iðju að renna mér á hjólabretti og þrátt fyrir 

að ég geri minna af því í dag en áður fyrr held ég alltaf einhverjum tengslum við 

brettið, hvort sem það er í gegnum að horfa á vídeó eða að renna mér sjálfur.  

Í gegnum hjólabrettið fór ég að horfa á umhverfið og hluti sem tilheyra því með 

öðrum augum og möguleikarnir á því að sjá eitthvað annað í hinu hversdagslega urðu 

allt í einu miklu fleiri.  

Þessi andlega æfing sem kom í gegnum þau ár sem ég var hvað virkastur á brettinu 

virkaði kannski eins og undirbúningstímabil fyrir það sem ég tók mér síðar fyrir 

hendur í gegnum listina, þá fyrst í gegnum ljósmyndun og síðar aðra miðla. Lífstíll 

þessi er minn helsti grunnur að listinni, þarna sæki ég næringu fyrir sálina sem síðar 

meir skilar sér út í listaverk, þrátt fyrir að það sjáist ekki beint í öllu því sem ég hef 

gert, þá er ég sjálfur öll mín verk og þar sem hjólabrettið er svo stór hlutur af mér 

sjálfum þá hlýtur það að vera stór þáttur í verkinu. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
26 Susan Downling framleiðandi, Art in the Twenty-First century – Time, 
heimildarmynd, Public Broadcasting Service, Arlington, Virginia, 2003.  
27 Richard Lewis, Susan I. Lewis, The Power of Art, Thomas Wadsworth, Belmont, 
2009, bls. 139.  

3.2 / Endurnýting / Readymade   

Með því að horfa tilbaka á þetta ferli kemst ég að því að það sem ég hef í raun og veru 

verið að gera allan þennan tíma er að endurnýta hluti og andlegt ástand þess sem er í 

kringum mig frá degi til dags. Flæði samfélagsins gefur mér stöðugt nýtt efni til að 

vinna úr og endurnýting þess er ein af grunnstoðum í minni myndlist. 

Frá því að vera ellefu ára að renna mér á hjólabretti og þangað til ég er tuttugu og 

fimm ára að synda í bláma sundlaugarinnar að reyna að upplifa sama ástand sálarinnar 

og þegar ég var ellefu ára á brettinu, þá hef ég alltaf verið að taka inn á mig áhrif sem 

ég hef endurnýtt síðar meir. Til að setja þetta í samhengi við eitthvað áþreifanlegara 

þá get ég nefnt sem dæmi listina í því að „sampla“ í tónlist. Stakir hljóðbútar eru 

teknir úr mismunandi lögum, þeim er síðar skeytt saman og úr verður nýtt lag. 

Oft er þessum hljóðbútum breytt á þann hátt að hljómur þeirra er nokkuð langt frá 

uppruna þeirra. Ég endurnýti kannski ekki beint veraldlega hluti heldur frekar huglæg 

áhrif og ástand. Úr þessu fæðast svo hugmyndir sem síðar verða að verkum og þar er 

kannski hægt að sjá afbakaða mynd af fyrrnefndum áhrifum. 

Í sambandi við þær ljósmyndir sem ég hef unnið að í gegnum tíðina hef ég fundið 

fyrir sterkri tengingu í hugtakið um readymade eða fundna hluti.  

Segja mætti að hugtakið um readymade eða fundna hluti hafi fæðst með vangaveltum  

listamannsins Marcel Duchamp um hvað væri list og hvaða þættir í ákveðnum hlutum 

geri þá að list. Snemma á síðustu öld fór hann að velta því fyrir sér hvað gæti verið 

list og hvort að allir hlutir gætu ekki verið list, það þyrfti bara að setja þá fram sem 

sem slíka. Þegar ég rýni í þau ljósmyndaverk sem ég hef gert finn ég fyrir sterkri 

tengingu í hugleiðingar hans um fundna list.28  

 

Augnablikin sem ég frysti með ljósmyndinni virka á mig eins og fundinn hlutur. Ég sé 

aðrar hliðar á tilverunni, tek mynd af og set fram sem list. Með því að frysta 

augnablik sem gerist á ákveðnum tímapunkti í ytra rými, atburð sem ég ramma inn 

með mínu auga, kem ég á framfæri augnabliki sem verður allt að því eilíft í gegnum 

ljósmyndina. Augnablik sem ég hef ekki á nokkurn hátt átt við, einungis horft á með 

mínu sjónarhorni og fundið þar með annan flöt á í gegnum miðilinn.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
28 Ingo F. Walther, Art in the 20th century, part 1. Taschen, Köln, 2000, bls. 457. 

Þetta snýst því um að finna nýja nálgun á öllu því sem er til staðar kringum okkur. 

Allt er list og list er allt, en ekkert af þessu er list nema að listamaðurinn setji fram 

hluti eða hugmyndir og kynnir eða skilgreinir sem list. 

 

„Hurðin höfðaði til mín á einhvern hátt, þrátt fyrir að hún væri ósköp venjuleg, svo 

ég bað Jón Gunnar að láta mig hafa hana. Mér fannst eins og ég gæti gert eitthvað 

við hana, þó ég væri ekki með neitt sérstakt í huga.“29 

 

Eitt af fyrstu verkum Hreins Friðfinnssonar var hurð sem hann fékk gefins frá Jóni 

Gunnari Árnasyni, myndlistarmanni. Þessi saga af einfaldri hurð sem vakti á einhvern 

hátt áhuga listamannsins er dæmi um ofangreindar hugmyndir um endurnýtingu og 

„sampl“ hversdagsins og hluta í kringum okkur. Ég á þó erfitt með að tengja mig 

beint við áðurnefnd dæmi um „sampl“ þar sem ég hef sjónrænt séð sama og ekkert 

unnið með þessar aðferðir, í verklegum skilningi. Ég hef meiri áhuga á að kanna 

hvernig við tökum inn á okkur öll þessi áhrif sem eru í kringum okkur, endurnýtum 

og vörpum fram á nýjan leik í samfélagið. Ég tek inn á mig ýmis félagsleg áhrif og úr 

verður grautur sem ég vinn úr með því að tjá mig á því tungumáli sem ég hef hvað 

mestan áhuga á, tungumáli listarinnar. Ég set sjálfan mig fram í gegnum listaverkin 

mín og tala til umheimsins í gegnum þau og tjái mig um þessi áhrif sem ég hef orðið 

fyrir í daglegu lífi með þeim. Tungumál og samræður vega ekki endilega mestan hluta 

af þessum áhrifum heldur þarf að taka inn allt umhverfið, allt hefur áhrif.  

Með því að vinna að minni myndlist er ég að skapa mér svæði í samfélaginu, ég er að 

móta mig og mína ímynd með því að vinna með það sem ég er og það sem þú ert.  

Heimspekingarnir Gilles Deleuze og Félix Guattari settu fram þá kenningu að allt sem 

er til, allir veraldlegir og áþreifanlegir hlutir, sem og andlegir þættir, séu í raun og 

veru bara „vélar“, samansafn af hinum ýmsu þáttum samfélagsins og manna.  

Ritverk eru sem dæmi samansafn hluta, í þessu tilfelli orða, sem hafa í raun og veru 

engan tilgang fyrr en að við sem getum lesið verkin komum að þeim og túlkum á 

okkar eigin hátt.30  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
29 Bera Nordal, Hreinn Friðfinsson, Listasafn Íslands, Mál & Menning, Reykjavík, 
1993, bls. 41 – 42.	  
30 Andrew Edgar, Peter Sedwick, Cultural theory: the key thinkers, Routledge, New 
York, 2002, bls. 40. 

Það sem þeir eru í raun og veru að tala um er hvernig við verðum til og úr hverju við 

erum. Þetta styður við hugmyndir mínar um það hvernig ég vinn mína myndlist, 

hvernig hún verður til út frá hinum ýmsu þáttum samfélagsins og áhrifum þess í 

kringum mig sem ég tek inn á mig jafnóðum og ég lifi, hvort sem ég er vakandi eða 

sofandi. Hvernig ég vinn úr þessu er spurning um samtal mitt við umheiminn, hvað 

vil ég segja og hvernig tjái ég mig. Í ljósmyndaverkunum Samtal sem ég hef verið að 

vinna að frá árinu 2009, tek ég myndir af hinum ýmsu samtölum sem mér berast fyrir 

sjónir, hvort sem það er á milli hlutbundinna fyrirbæra í umhverfinu, nánustu 

fjölskyldu eða óþekktra einstaklinga sem verða á vegi mínum. Í mynd númer sex í 

viðauka má sjá mann sem liggur í makindum á sólríkum degi í jafnvægi og sátt við 

umhverfið og á þessu augnabliki fannst mér hann eiga í fallegum samræðum við 

sjálfan sig, himinn og jörð.31 

 

Einlægni, heiðarleiki og upphaf 

 

Tími, rými og allt sem það inniheldur sem og hreyfing og veður. Þetta eru kannski 

mestu áhrifavaldar í minni myndlist. Ljóðrænt inntak sem verður til útfrá einlægri trú 

á áhrifavalda frá því umhverfi sem ég er staddur í dags daglega. Það fellst heiðarleiki í 

því að hlusta á þessa áhrifavalda, trúa þeim og treysta. Af textanum hér að ofan að 

dæma kemst ég að þeirri niðurstöðu að ég er myndlist, myndlistin er ég og þú líka. 

Allt hefur áhrif. Það allra mikilvægasta er að nýta tímann, nýta sér þessi áhrif sem 

koma alls staðar að, melta þau, endurvarpa og leyfa öðrum að njóta með.  

Heiðarleiki og einlægni í því sem við gerum er mikilvægur hluti af myndlistarverki.  

Að vera opinn fyrir því að taka inn á sig áhrif, hvort sem að þau eru jákvæð eða 

neikvæð. Nú hef ég farið yfir veg sjálfsins, rýnt í listaverk síðustu ára og áttað mig 

betur á því hvað ég er að gera. Þá er ekkert eftir nema að byrja aftur og skapa list með 

einlægnina og heiðarleikann að leiðarljósi.  

 

„Sama hversu mikið ég skrifa, kemst ég aldrei að niðurstöðu. Sama hversu mikið ég 

endurskrifa, kemst ég aldrei að áfangastaðnum“32 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
31 Sjá mynd sex í viðauka.	  	  
32	  Haruki Murakami, What I talk about when I talk about running, Vintage, London, 
2008, bls. 120.	  

